
Energia aurrezteari buruz

Gorka Bueno - EHUko irakaslea

Espainiako Industria Ministerioa, energia efizientzia eta energia berriztagarriei buruzko lege berria prestatzen omen dabil. 

Arlo anitz daude energia aurrezteko, eta efizientzia hobetzeko. Garraio sektorean adibidez, autoak nahiko inefizienteak dira energia erabiltzen; eraikuntzetan energia isolamendua kaxkarra da kasu askotan, eta etxeko tresneria elektrikoak energia-zulo gehiegi biltzen ditu, orokorrean. Energia politikak arazo horiek bideratzea du helburu, arteztarau, legedi eta arauen bidez; kontuan hartzekoa da horiek gehienak Euskal Herritik kanpo ezartzen dizkigutela. Hala ere, hori ez da arazo bakarra. Berez, energia efizientziaren kontuak korapilatsuak dira. Neure hausnarketetan etxeko tresneria elektrikoetara mugatuko naiz, ideia eta ondorio larri batzuk azaleratzeko bidea ematen baitu sare elektrikoak. 

Energia aurrezteko, lehenengo eta behin geure kontsumoa zenbatekoa den eta nolakoa den jakin behar dugu. Telefonia konpainiatik hilero jasotzen dugun erreziboan gure dei guztiak ager daitezke, bakoitzak dakarren kostuarekin batera. Horrexegatik, neuk argi daukat oso garestia dela telefono finkotik mugikorrera deitzea, adibidez. 

Baina elektrizitatearen erreziboan ez dago modurik jakiteko nire kontsumoa nola banatzen den. Zenbat kontsumitzen du sukaldeak? Zenbat ordenagailuak, bonbillek? Ezin jakin. Egia esan, nire kasuan argindar konpainiak ere ezin du jakin nire kontsumoa zenbatekoa den, kontagailua etxe barruan baitago. Horixe da hasierako egoera, eta etorkizunean sare elektrikoaren azkeneko milia goitik behera aldatu beharko dugu argindarraren kudeaketa hobetzeko, eskaeraren kudeaketaren bidez: tele-kontagailuak instalatzea, eskaeraren araberako tarifa malguak ezartzea, etxetresnen tele-deskonexio selektiboa eta abar -smart grid delakoaren barruan sartzen diren neurriak-. 

Beharreko iraultza hori heldu arte nire kontagailuak etxe barruan jarraituko du, noizbehinka neurketa batzuk neuk egitea ahalbidetuz, kronometroa eta kalkulagailua eskuetan. Adibidez, neurtuta daukat nire etxeko standby delako kontsumoa. Standby kontsumoa, argi eta etxetresna guztiak teorikoki itzalita daudenean geratzen den kontsumoa da: hozkailua, telebistaren argitxo gorria eta abar, gaueko ordu txikitan geratzen dena. Nire kasuan kontsumo hori 85 wattekoa da, gutxi gorabehera goritasunezko bonbilla baten parekoa. Ez da asko, baina ez da gutxi ere. Espainian etxebizitza guztietan antzeko kontsumo bat baldin balego, Boroakoa bezalako zentral termiko bat beharko litzateke kontsumo ezkutu hori estaltzeko, 700 megawatt, edo Garoñakoa bezalako ia bi zentral nuklear. 

Eta non datza kontsumo ezkutu hori? Telebistan, hozkailuan, DVDan? Hartu berriro kronometroa eta kalkulagailua, eta patxadaz, etxetresnak deskonektatuz, ikerketari ekin. Nire etxean, standby-ren %35 gaseko galdarak dakar. Egia esan susmo hori neukan, baina pixka bat harrituta geratu nintzen jakitean. Ondorioa: berogailua beharrezkoa ez bada, funtsezkoa da gutxienez gauean, eta etxetik kanpo gaudenean, galdara itzaltzea -zergatik ez automatikoki?-. Baina hauxe nire kasua da; etxe bakoitzak azterketa bereizia eskatzen du. 

Etxeko ordenagailuaren kontsumoa ere neurtuta daukat: 285 watt, nahiko altua. Egun osoan piztuta, nire ordenagailuak gehiago kontsumitzen du OECDko kideak diren Mexiko edo Turkiako batez besteko kontsumitzaileek baino (2,06 megawatt-ordu/urte/pertsona). Zenbat ordenagailu geratzen dira piztuta gauean unibertsitatean, bulegoetan, lantegietan, etxeetan? Hortik aurrera, atera kontuak. 

Arbuiagarriak al dira, orduan, teknologia berriak? Inondik ere ez. Baina energia kontuek ikuspegi global eta alde anitzekoa eskatzen dute. Ordenagailua erabiltzen badugu Internet bidez etxetik telelanean jarduteko edo bilerak bideokonferentzia bidez egiteko -e-commuting delakoa-, erabilera hori zentzuzkoa da, horrela energia asko eskatzen duen garraio fisikoa saihesten delako; baina ordenagailua inoiz ikusiko ez diren filmak Internetetik jaisteko bakarrik erabiltzen badugu, itzali barik era jarraituan, energetikoki deskalabru hutsa da hori. 

Eta kontuz ibili guztiz eztabaidagarria den balizko ekonomiaren desmaterializazioarekin. Iaz McKinsey kontsultorak plazaratutako txosten baten arabera, planetan gure posta elektroniko, web-orri eta antzekoak gorde eta kudeatzen dituzten 44 milioi zerbitzarik munduko kontsumo elektrikoaren %0,5 eskatzen dute eta CO2 isurketen %0,2 sortu, Argentinak edo Herbehereek bezainbeste. Nicholas Carrek 2006an balioetsi zuen Second Life delako mundu birtualean pertsonaia bat bizirik mantentzeak brasildar edo mexikar baten batez besteko kontsumoa eskatzen duela. The Matrix filmak maisuki islatzen duenez, mundu birtuala sostengatzen duen euskarri fisiko eta energetikoa guztiz erreala da, eta elikatu behar dugu. Aurreztearen kontua ez da nolanahikoa; eta mentalizatuz gero, tarte handiak daude energia aurrezteko, kostu handirik gabe. 

Energia aurrezteko, herritarrok oraindik informazio gehiago behar dugu; araudiak eta legeak zorroztu behar dira; eta hobekuntza teknologiko nabarmenak falta zaizkigu arlo askotan. Hala ere, ez dut hausnarketa bukatu nahi azken ideia bat azpimarratu barik. Energia ez da doakoa, eta bere benetako prezioan saldu eta erosi behar dugu. Egun, naturaren kapital agorkorra den petrolioa, baliabide berriztagarria den ur minerala baino merkeagoa da; horrek ez dauka zentzurik. Bestetik, ordenagailua ez itzaltzera bultzatzen gaituzten Interneteko tarifa lauak doakotasuneko sentsazio faltsua eta okerra transmititzen dute eta birplanteatu beharko lirateke. Ondo dago garraio publikoa bultzatu eta diruz laguntzea, baina agian ondo legoke airekoari kentzea, diru horrekin tranbia eta aldiriko tren-sarea hobetzeko. 

Azken batean, saihestezina da energia prezioak handitzea -eta altu mantentzea, errebote efektua ekiditeko-. Hasiera batean prezioak igotzea ez da herrikoia, baina eman dezagun, adibidez, sektore produktiboan CO2 isurketen gaineko eta natur kapitalaren -erregai fosil, naturaren baliabide agorkorren- erabileraren gaineko zerga sistema gogorra ezartzen dela, kutsadura eta segurtasun gaineko araudiak zorroztearekin batera. Horrek prezioen igoera ekarriko luke, baina baita beste ondorio onuragarri asko ere: aurrezte eta efizientziaren hobetzearen bultzada, eta horrela energia kontsumoaren jaitsiera; energia berriztagarrien erabilera ekonomikoki lehiakorrago bihurtu eta bultzatzea, Euskal Herriko energia mendekotasun larria gutxitzea, ingurumenarekiko begirunea handitzea... Ez al litzateke guztiz herrikoia energia politika hori? 

